ქალბატონო მაია,  

მოგესალმებით და კიდევ ერთხელ გილოცავთ შობა-ახალ წელს. 

ბ-ნმა გიორგი შენგელიამ გვითხრა, რომ თქვენგან დავალება მიღებული აქვს და თბილისში დაბრუნების შემდეგ ითანამშრომლებს ჩვენთან სამედიცინო ინოვაციების ცენტრის შენობასთან დაკავშირებით. დიდი მადლობა. ისიც გვითხრეს, რომ თქვენმა ექსპერტებმა შენობა ნახეს და მოეწონათ.  

მანამდე, ჩვენ ჩვენით დეტალურად დავათვალიერეთ შენობა და გვინდა მოგახსენოთ შემდეგი: 

შენობის საერთო ფართი ცოტა ნაკლებია, ვიდრე ბელიაშვილის ქუჩაზე ასაშენებელი შენობის და შესაბამისად, რაღაც სტრუქტურების და/ან საწოლების რაოდენობის შემცირება მოგვიწევს, მაგრამ სხვა უპირატესობები იმდენად თვალსაჩინოა, რომ ამაზე უნდა წავიდეთ, კერძოდ: 

· მთავარი - შენობა უკვე აშენებულია, სანახევროდ დამთავრებულია და ამდენად საშუალებას მოგვცემს მოვიგოთ სულ ცოტა 2-2.5 წელი, რაც ჩვენს მდგომარეობაში სასიცოცხლოდ მნიშვნელოვანია. 

· შენობა თანამედროვე სამედიცინო დაწესებულების შესაბამისად არის დაპროექტებული და გაკეთებული, რაც კარგია. ის, რაც უკვე გაკეთებულია, მაღალი ხარისხისაა, რაც ასევე კარგია. ეზო, მართალია პატარაა და კომპაქტურია, მაგრამ მოხერხებულია. მიწისქვეშა ავტოსადგომი მაღალ დონეზეა გაკეთებული და თან არა შენობის ქვეშ, არამედ ეზოს ქვეშ, რაც ასევე კარგია.  

· შენობაში I-IV და ნაწილობრივ XI სართულები თითქმის დამთავრებულია (დაახლოებით თეთრი კარკასის ფორმატით), ხოლო V-X სართულები მთლიანად გაუტიხრავია და ცარიელი სივრცეა. მათი გაკეთება, მართალია დროს წაიღებს, მაგრამ გარკვეულწილად კარგიც არის, რადგან უფრო იოლად შეიძლება მოვარგოთ ჩვენს სპეციფიკას, მათ შორის „ბოქსირებულ“ პალატებს. 

რა არ არის და რა არის გასაკეთებელი, ან გადასაკეთებელი: 

· არ არის გამწმენდი ნაგებობა; არ არის ინფექციური პროფილის საავადმყოფოსთვის აუცილებელი ვენტილაცია; ე.წ. „ემერჯენსი“ კარგია, მაგრამ არ არის გათვალისწინებული ინფექციურის მიმღებისთვის საჭირო ინფრასტრუქტურა; პროექტში არ ყოფილა გათვალისწინებული ბოქსირებული და ნახევრადბოქსირებული პალატები;  

ყველაფერი ეს შედარებით იოლად და შედარებით მცირე დანახარჯებით შეიძლება გაკეთდეს/გადაკეთდეს. 

· ჩვენი შეფასებით, შენობის დამთავრებას და საჭირო კონდიციებამდე მიყვანას სავარაუდოდ ერთი წელი დასჭირდება (პროექტირების ჩათვლით) და დაახლოებით 5-6 მილიონი ლარი დაჯდება (შეიძლება ვცდებოდეთ და ექსპერტები უკეთესად შეაფასებენ), მაგრამ ეს მაინც სულ ცოტა 2-2.5 წლით ნაკლები იქნება, ვიდრე ბელიაშვილის ქუჩაზე ასაშენებელი შენობის შემთხვევაში, რადგან ამ უკანასკნელს რეალურად თუ შევაფასებთ, სულ ცოტა 3-3.5 წელი დასჭირდება (რეალურად, ალბათ მეტიც). თანაც გზადაგზა კიდევ ბევრი დაბრკოლება იქნება გადასალახავი (ლტოლვილების გაყვანა, ნარგავები და კიდევ სხვა გაუთვალისწინებელი პრობლემები). აგრეთვე, იქ პრაქტიკულად არ არის ავტოსადგომის ადგილი, რაც ასევე პრობლემებს შექმნის. თან, იქ არ არის სატრანსპორტო კომუნიკაციები, რაც ასევე სერიოზულ პრობლემებს შეუქმნის პაციენტებს. 

მოკლედ, ორი აზრი არ არსებობს, რომ შემოთავაზებული ვარიანტი ბელიაშვილის ქუჩის ვარიანტზე ბევრად უკეთესია და მისი ხელიდან გაშვება არ შეიძლება და დიდად მადლობელი ვიქნებით, თუ მთავრობა საბოლოო გადაწყვეტილებას, რაც შეიძლება ჩქარა მიიღებს და ყველა საჭირო პროცედურას შესაძლოდ მოკლე ვადებში განახორციელებს, თორემ წარსულის მწარე გამოცდილებით ყველა წინა შეპირება ჯერ გაჭიანურდა, ხოლო შემდეგ განუხორციელებელი დარჩა. 

[bookmark: _GoBack]გთხოვთ, ჩვენი მოსაზრება გააცნოთ ბატონ პრემიერს. დიდად მადლობელი ვიქნებით, თუ ეს ძალიან კარგი წინადადება რეალურად განხორციელდება. ამით დიდი საქმე გაკეთდება არამარტო ცენტრისთვის და მრავალრიცხოვანი პაციენტებისთვის, არამედ პირველ რიგში ქვეყნისთვის, რადგან ქვეყანაში კლინიკების სიმრავლის მიუხედავად, როგორც ადრე მოგახსენეთ, არცერთ მათგანს არ შეუძლია შეასრულოს ის ფუნქცია, რომელიც აკისრია ჩვენს ცენტრს და ამიტომ ცენტრის საქმიანობის გაჩერება (რაც გარდაუვალია) ქვეყნისთვის კატასტროფულ შედეგებს გამოიწვევს. თან მსოფლიო გამოცდილებით ყველა ქვეყანას აუცილებლად უნდა ჰქონდეს სულ ცოტა ერთი სახელმწიფო დაქვემდებარებაში მყოფი სამედიცინო დაწესებულება, რომელსაც შეეძლება მოემსახუროს აივ/შიდსით და სხვა მძიმე, გადამდები და განსაკუთრებით საშიში ინფექციებით ავადმყოფებს. ასეთი კი დღეს ქვეყანაში არ არის. 

პატივისცემით, 

თენგიზ ცერცვაძე 

